
ABSTRAK 

 

 

 

 

Rancangan Malaysia ke-10 menyaksikan peningkatan jumlah penyertaan kaum 

wanita sebagai pembuat keputusan dalam sektor awam. Oleh itu, wanita cemerlang masa 

kini mestilah mengaplikasikan amalan fiqh dalam rumah tangga dan kerjaya sebagai syarat 

kecemerlangan dalam Islam. Kajian ini bertujuan untuk mengkaji aplikasi amalan fiqh 

sains rumah tangga dan kerjaya, ciri keperibadian cemerlang, dan faktor sokongan 

kejayaan wanita akademis cemerlang berdasarkan kitab turath dan pandangan ulama 

kontemporari. Kajian ini merupakan kajian pelbagai kes menggunakan reka bentuk 

kualitatif melalui temu bual mendalam dan analisis dokumen. Seramai tujuh orang wanita 

akademis cemerlang gred 54 dan gred Jawatan Utama Sektor Awam (JUSA) di Universiti 

Awam,  tujuh orang suami, tujuh orang majikan, tujuh orang anak dan tujuh orang rakan 

sekerja dipilih menggunakan persampelan bertujuan. Lima kriteria pemilihan wanita 

akademis cemerlang ialah wanita profesional sektor awam, berumah tangga, menerima 

anugerah kecemerlangan kerjaya, seimbang dalam rumah tangga dan kerjaya serta 

menutup aurat dengan sempurna. Dapatan kajian dianalisis secara bertema menggunakan 

perisian NVivo 7.0. Kajian ini mendapati bahawa Islam membenarkan wanita bekerja 

setelah mengikuti batas dan syarat yang telah ditetapkan. Pola-pola dapatan kajian 

seterusnya menghasilkan  model aplikasi amalan fiqh sains rumah tangga dan kerjaya 

melibatkan ciri keperibadian dan faktor sokongan kejayaan wanita akademis cemerlang 

yang bersifat semasa. Gabungan  formulasi model ini menghasilkan dapatan baru kajian 

seperti model suami cemerlang, model anak cemerlang, model ibu bapa cemerlang, model 

rakan sekerja cemerlang, model pensyarah cemerlang dan model majikan cemerlang 

menurut Islam. Model kajian dikemukakan sebagai panduan Kementerian Pembangunan 

Wanita dan Keluarga, Jabatan Perkhidmatan Awam, sektor swasta, institusi pengajian 

tinggi, wanita berkerjaya, dan kaunselor bagi menjana kualiti modal insan negara. 

ABSTRACT 

 

 

 

 

The Tenth Malaysia Plan witnesses an increase in the participation of women 

as decision-makers in the public sector. Outstanding women of today must therefore 

apply fiqh practices at home and in their career as a condition of excellence in Islam. 

This study aims to assess the application of the science of fiqh in practices at home 

and at work, the characteristics of personality that are classified as excellent, and the 

factors supporting women academics who excel based on Turath works and the 

views of contemporary religious scholars. This study is a multiple case study using 

qualitative design of in-depth interviews and document analysis. A total of seven 

women academics at public Universities holding grade 54 and the Premier Grade, 

their spouses, their seven employers, seven children and seven colleagues were 

selected using the purposive sampling. The five criteria for choosing these female 

academics are: that they are professional women of the public sector, married, have 

received at least an award for career excellence, are able to balance their homes and 

careers, and that they observe the Muslim head-covers. The results were thematically 

analysed using the NVivo 7.0 software. The study found that Islam allows women to 

work for as long as the imposing religious limits and conditions are observed. 

Patterns of the findings also produced the home and career fiqh practices application 

model involving personality traits and the factors supporting the success of these 

contemporary women. The formulation of such application model further led to new 

findings relating to models of excellent spouses, excellent children, excellent parents, 

excellent co-workers, excellent lecturers, and excellent employers according to 

Islam. This study model was submitted as a guide to the Ministry of Women and 

Family Development, the Public Service Department, the private sector, institutions 

of higher learning, career women, and counsellors in order to generate the quality for 

the nation's human capital. 

BAB 1 

 

 

 

 

PENDAHULUAN 

 

 

 

 

 1.1 Pengenalan 

 

 

Proses urbanisasi, industrialisasi dan globalisasi di Malaysia telah memberi 

impak yang besar terhadap peranan dan sumbangan wanita dalam sektor 

pekerjaan.  Akibatnya, proses evolusi ini telah mengubah fungsi dan peranan wanita 

daripada aktiviti yang bersifat fundamental kepada dunia profesional yang 

memerlukan daya saing yang tinggi dalam aspek fizikal, mental dan spiritual. 

Namun begitu, sejauh mana wanita mempersiapkan diri untuk menjalankan fungsi 

tersebut terutamanya aspek kepatuhan kepada syariat yang ditetapkan kepada 

mereka. Oleh kerana itu, situasi ini menuntut agar wanita profesional cemerlang alaf 

baru supaya bijak untuk mengekalkan kedudukan yang baik dalam kerjaya dan 

rumah tangga berlandaskan syariat Islam sebenar (Ilhaamie et al., 2012; Rincy V. M 

dan Panchanatham, 2011; Bushrah, 2006; Zainab, 2004; Sohair,1995; Cecilia Ng, 

2012; Sharifah Hayaati, 2011). Hal ini kerana wanita merupakan entiti utama dalam 

masyarakat dan menjadi nadi utama dalam menyediakan persekitaran keluarga yang 

sejahtera (Abd. Razak dan Norani, 2011; Paizah, 2004; Muhammad ‘Uqlah, 1989). 

Lantaran itu, Islam telah menetapkan syarat dan garis panduan khusus untuk 

mengangkat martabat wanita dalam lapangan pekerjaan dan rumah tangga (Basri, 

2009; Athiyyah, 2002; Zeenath, 2002; al-Siba’i, 1999; Musa Shalih, 1997; al-Buty, 

1996; al-Qardawi, 1995; al-Zuhaili, 1989; al-Jaziri, tt). Kepatuhan terhadap syariat 

Islam merupakan kejayaan sebenar bagi seseorang wanita. Menyedari hakikat ini, 

wanita mestilah memahami dan mengaplikasikan amalan fiqh dalam kerjaya dan 

rumah tangga sebagai prasyarat utama mereka dibenarkan keluar bekerja 

(‘Adawiyah, 2011; Bushrah, 2006). Kegagalan melaksanakan ajaran agama ini 

menyebabkan kecemerlangan wanita tidak bernilai di sisi Allah SWT sekalipun 

nama mereka terukir di persada antarabangsa.  

 

Di samping itu, perlanggaran batas dan syariat ini juga mengundang 

berlakunya pelbagai kepincangan dalam perlaksanaan tanggungjawab sebagai anak, 

isteri, ibu dan pekerja yang baik (Raihanah, 2007). Lantaran itu, timbul pelbagai 

konflik dan tekanan dalam usaha mengimbangi masalah rumah tangga dan 

pekerjaan (Siti Aisyah dan Siti Khadijah, 2012; Noor Rahamah, 2012; Rohaiza, 

2011; Khadijah dan Rahim, 2010; Greenhaus, 1985). Pada hari ini peningkatan kes-

kes perceraian, keganasan rumah tangga, pengabaian anak-anak, penderaan dan 

tekanan jiwa melanda masyarakat (Rawnak Jahan, 2010; Rabihah, 2009; Kaulah, 

1999). Selain itu, turut berlaku masalah sosialisasi, ekspektasi kejayaan yang 

rendah, kepercayaan tentang kecekapan wanita dalam kerjaya bukan tradisional, 

kurang sokongan, diskriminasi di tempat kerja dan kekurangan model peranan 

wanita berkerjaya yang boleh dijadikan panduan hidup (Maria dan Haifaa, 2013; 

Najib, 2013; Amla dan Nila, 2012; Md. Nurul Huda, 2012; Rohaiza, 2011; Nik 

Safiah, 2006; Zainab, 2004; Rohany, 2003). Permasalahan yang kerap berlaku 

menunjukkan aspek perlaksanaan syariat dalam kerjaya dan rumah tangga perlu 

diberi perhatian oleh semua pihak. Walaupun terdapat lambakan buku rujukan dan 

kajian yang dilakukan berkaitan kedudukan wanita dalam kerjaya dan rumah tangga 

namun pengalaman bersifat praktikal sesuai dengan situasi semasa lebih diperlukan.  

 

Oleh kerana itu, kajian berkaitan kedudukan wanita berkerjaya dan berumah 

tangga untuk melihat aplikasi fiqh semasa bagi membina model wanita cemerlang 

menurut Islam amat bertepatan dengan arus kemodenan. Struktur organisasi 

penulisan Bab 1 ini memuatkan latar belakang kajian, pernyataan masalah, objektif 

kajian, persoalan kajian, kerangka teori dan konsep kajian, skop dan batasan kajian, 

kepentingan kajian dan definisi konsep dan operasi kajian. 

1.2 Latar Belakang Kajian 

 

 

Latar belakang masalah kajian fiqh sains rumah tangga wanita berkerjaya adalah 

melibatkan penglibatan wanita dalam kerjaya masa kini, keupayaan wanita dalam 

pendidikan tinggi dan perubahan peranan wanita dalam rumah tangga dan kerjaya. 

 

 

 

 

1.2.1 Penglibatan Wanita dalam Kerjaya Masa Kini 

 

 

Dahulu wanita hanya dilihat menjalankan peranan dalam rumah tangga yang 

bersifat fundamental dan terhad sebagai pembantu kaum lelaki sahaja (Maria dan 

Haifaa, 2013; Maybelle Marie O. Padua, 2010; Bushrah, 2006; Sharifah Hayaati, 

2004; Hamsiah, 1995; Siti Fatimah, 1987). Hal ini sesuai dengan pertambahan saiz 

penduduk wanita Malaysia yang telah meningkat daripada 14.0 juta pada tahun 2011 

kepada 14.4 juta pada tahun 2013. Guna tenaga wanita meningkat daripada 4.3 juta 

pada tahun 2011 kepada 4.6 juta pada tahun 2012. Kepentingan wanita dalam 

sesebuah negara juga menyebabkan nasib wanita diperjuangkan menerusi Dasar 

Wanita Negara (LPPKN, 1995). Wanita moden kini telah menyumbang sebagai 

tenaga mahir negara dan membentuk sahsiah masyarakat yang mulia (Md. Nurul 

Huda, 2012; ‘Adawiyah, 2011; Basri, 2007; Zainab, 2004). Oleh kerana itu, wanita 

telah menjawat jawatan menteri, Timbalan Setiausaha Negara, ketua pengarah 

sektor, ketua jabatan, pengetua, senator, wakil rakyat, duta di kementerian tertentu, 

pegawai tentera, doktor dan pilot kapal terbang (Md. Nurul Huda, 2012; Sharifah 

Hayati, 2011; Basri, 2007:2009). Peralihan peranan ini menunjukkan bahawa pihak 

kerajaan menggalakkan penglibatan wanita dalam pasaran tenaga kerja malahan turut 

menambah bilangan wanita di peringkat pembuat keputusan (Cecilia Ng., 2012). 

Dasar Wanita Negara menerusi RMK-10 telah membantu meningkatkan penyertaan 

wanita dalam kumpulan pengurusan di sektor awam daripada 32.3% pada tahun 2010 

kepada 33.7% pada tahun 2013. Manakala bagi sektor swasta meningkat daripada 13.5% 

kepada 26.2% (KPWKM, 2013). Sementara itu, peratus wanita dalam pengurusan 

tertinggi sektor awam adalah berdasarkan statistik dalam Rajah 1.1 (Unit Perancang 

Ekonomi Jabatan Perdana Menteri, 2010). 

Rajah 1. 1: Peratusan Pengurusan Tertinggi Sektor Awam mengikut Jantina, 2009-

2011 (KPWKM, 2011) 

Rajah 1.1 menunjukkan peratusan penyertaan pengurusan tertinggi di 

kalangan wanita meningkat kepada 32.3% pada tahun 2010. Bilangan ini menurun 

sedikit iaitu sebanyak 31.5 % pada tahun 2011 (KPWKM, 2011). Bilangan Ketua 

Setiausaha wanita seramai empat orang pada tahun 2010 dan meningkat kepada tujuh 

orang pada tahun 2013. Bilangan Ketua-ketua Pengarah Jabatan Persekutuan seramai 

18 orang pada tahun 2010 dan 19 orang pada tahun 2013 (KPWKM, 2013). Namun, 

bilangan Pengurus Besar Badan Berkanun berlaku penurunan. Oleh itu, kerajaan 

terus meningkatkan usaha melaksanakan kouta sekurang-kurangnya 30% wanita di 

peringkat pembuat keputusan (Unit Perancang Ekonomi Jabatan Perdana Menteri, 2010). 

 

Jadual 1. 1: Wanita sebagai Ketua Setiausaha, Timbalan Ketua Setiausaha dan 

Ketua Pengarah, 2012 - 2013 (KPWKM, 2013) 

    

Jawatan     2010       2013   

  Jumlah Lelaki Perempuan % Perempuan Jumlah Lelaki Perempuan % Perempuan 

Ketua Setiausaha Negara 1 1 0 0 1 1 0 0 

Ketua Setiausaha  24 20 4 16.7 24 17 7 29.2 

Timbalan Ketua Setiausaha 57 40 17 29.8 56 41 15 26.8 

Ketua-ketua Pengarah,                 

Pengarah dan Pengurus Besar 43 35 8 18.6 44 38 6 13.6 

Badan-badan Berkanun                 

Ketua-ketua Pengarah  110 92 18 16.4 110 91 19 17.3 

Jabatan Persekutuan                 

Jumlah 235 188 47 20 235 188 47 20.0 

Sumber:  Bahagian Istiadat dan Urus setia Persidangan Antarabangsa, Jabatan Perdana Menteri 

Data-data tersebut menunjukkan penglibatan wanita dalam pembangunan negara 

semakin ketara berdasarkan peningkatan jumlah wanita sebagai pembuat keputusan dalam 

sektor awam. Namun bilangan ini tidak konsisten kerana masih berlaku penambahan dan 

pengurangan meskipun bilangan wanita berpendidikan tinggi semakin bertambah. Hal ini 

kerana, masih terdapat kerisauan tentang pengurusan rumah tangga dan penjagaan syariat 

ketika keluar bekerja. Masalah utama wanita yang menjadi tumpuan pada hari ini ialah 

masalah perkembangan kerjaya dan rumah tangga (‘Adawiyah, 2011; Rohany, 2003). 

Oleh itu, pertambahan kouta wanita dalam sektor awam semata-mata tidak memberi kesan 

kepada struktur wanita dalam masyarakat. Fenomena ini memerlukan pelbagai kajian 

dilakukan untuk menjana idea-idea baru agar hasrat murni kerajaan dapat direalisasikan. 

 

 

 

 

1.2.2 Keupayaan Wanita dalam Pendidikan Tinggi 

 

 

 Pendidikan wanita masa kini adalah sejajar dengan lelaki (Seon Mi Kim, 

2012; Md. Nurul Huda, 2012; Reynaldo Gacho Segumpan et. al, 2008). Kadar celik 

huruf antara lelaki dan wanita mengalami jurang yang ketara pada tahun 1990 iaitu 

91.5% bagi lelaki manakala wanita hanya 78.5%. Namun, kadar celik huruf bagi 

wanita meningkat sebanyak 92.1% berbanding lelaki sebanyak 96.0% pada tahun 

2012 (KPWKM, 2013). Bilangan penuntut wanita di institusi pengajian tinggi juga 

bertambah setiap tahun. Pertambahan ini telah meningkatkan kepakaran dalam 

kalangan wanita (Md. Nurul Huda, 2012). Data menunjukkan penuntut perempuan di 

Universiti Awam meningkat daripada 277,190 (60.1%) orang pada tahun 2010 

kepada 315,817(61.0%) orang pada tahun 2012 (Kementerian Pendidikan Malaysia, 

2013). Wanita telah mengungguli peratusan di UA di peringkat diploma, sarjana 

muda, diploma pasca ijazah dan sarjana berbanding peratusan lelaki. Seramai 59.0 % 

orang menuntut di peringkat diploma, 63.1% orang di peringkat sarjana muda, 75.8% 

di peringkat diploma pasca ijazah, 59.5 % di peringkat sarjana. Sementara jumlah 

penuntut peringkat kedoktoran meningkat daripada 7,302 (41.2%) pada tahun 2010 

kepada 11, 096 (44.3%) orang pada tahun 2012 (Kementerian Pendidikan Malaysia, 

2013). Bilangan ini bakal memenuhi ruang pekerjaan dalam pelbagai sektor. 

Pendidikan tinggi yang dimiliki merupakan sebab utama wanita bekerja kerana menjamin 

bayaran gaji yang lebih baik, dapat meningkatkan sosio-ekonomi (Zulkifli, 2012; Md. 

Nurul Huda, 2012); dan menempuh pekerjaan yang lebih mencabar (Punteney, 2012). 

 

 Namun begitu, Raihanah (2007) menegaskan bahawa golongan ini tidak terkecuali 

daripada masalah rumah tangga. Sandra Damica dan Dorothy Nevill (1975) turut bersetuju 

bahawa isteri yang berpendidikan tinggi juga menghadapi konflik dalam rumah tangga dan 

kerjaya yang diceburi. Faktor ini mungkin disebabkan oleh ceteknya pengetahuan mereka 

tentang kehidupan rumah tangga (Raihanah, 2007). Situasi ini jika dibiarkan menyebabkan 

banyak kerugian berlaku apabila ilmu dan kemahiran tidak dapat dimanfaatkan untuk 

pembangunan negara.  Golongan ini telah mengorbankan masa, tenaga dan wang ringgit 

demi segulung ijazah. Oleh kerana itu, penglibatan golongan terpelajar ini harus disokong 

untuk memenuhi keperluan dunia pekerjaan semasa. Pelbagai model diperlukan untuk 

meyakinkan generasi muda dalam mengimbangi tuntutan rumah tangga dan kerjaya. 

 

 

 

 

1.2.3 Perubahan Peranan Wanita dalam Rumah Tangga dan Kerjaya 

 

 

Perubahan sosio ekonomi dunia mengubah peranan wanita dalam rumah 

tangga dan kerjaya (Rohaiza, 2011; Khadijah dan Rahim, 2010). Perubahan peranan 

ini menyebabkan berlakunya konflik hak dan tanggungjawab dalam kerjaya rumah 

tangga dan pertambahan kadar perceraian. 

 

 

1.2.3.1 Konflik hak dan tanggungjawab dalam rumah tangga dan kerjaya  

 

 

Isu terkini berkaitan wanita dan kerjaya di Malaysia adalah berkaitan 

kegagalan perlaksanaan hak dan tanggungjawab dalam rumah tangga dan kerjaya 

(Zainab et.al, 2014; Rohaiza, 2011). Faktor ini menyebabkan fungsi keluarga 

semakin lemah (Zainab et.al, 2014). Wanita berkerjaya mengakui bahawa sukar 

untuk mengimbangi antara dua tugas utama sebagai isteri, ibu dan pekerja dalam 

satu masa. Terutama ketika beban tugas bertambah dan keluarga juga memerlukan 

kehadiran mereka dalam masa yang sama (‘Adawiyah, 2011; Bushrah, 2006). 

Tambahan pula, seseorang ibu yang bekerja terpaksa menghabiskan banyak masa di 

luar rumah (Basri, 2007; Rohany, 2003; Kaulah, 1999). Ketidakseimbangan ini 

menyebabkan berlakunya pengabaian dalam rumah tangga (al-Qardawi, 

1996;1999). Aduan berkaitan isteri bekerja yang dilaporkan di Jabatan Agama Islam 

Petaling Jaya termasuklah keluar rumah tanpa izin, tidak melayan suami, nusyuz, 

bebas bergaul (Raihanah, 2007); dan kegagalan memenuhi tanggungjawab dalam 

rumah tangga seperti tidak menjaga anak dan menguruskan rumah (Mohammad, 

2013; Raihanah, 2007). Hal ini disebabkan keutamaan peranan wanita semakin 

longgar dan tidak difahami dengan betul (al-Qardawi, 1996;1999). Kekeliruan dan 

tekanan juga tercetus apabila berlaku pertembungan peranan antara kerjaya dan 

rumah tangga (Siti Aisyah dan Siti Khadijah, 2012; Noor Rahamah, 2012).  

 

Konflik peranan terjadi apabila tekanan daripada dua domain utama dalam 

hidup iaitu keluarga dan kerja tidak seimbang (Noor Rahamah, 2012; Greenhaus, 

1985). Konflik kerja-keluarga berfungsi dalam dua arah. Pertama, konflik yang berlaku 

akibat gangguan tanggungjawab pekerjaan yang menjejaskan tanggungjawab kepada 

keluarga. Kedua, konflik keluarga kepada kerja yang bertindak sebaliknya apabila 

komitmen keluarga  menjejaskan komitmen kerja (Siti Aisyah dan Siti Khadijah, 2012; 

Ng dan Feldman, 2012; Zulkifli, 2010). Timbul juga isu berkaitan peranan suami sebagai 

ketua keluarga. Berlaku kes keganasan terhadap wanita seperti penderaan fizikal, emosi, 

seksual dan kewangan (Rabihah, 2009); serta pengabaian nafkah isteri bekerja 

terutamanya apabila isteri berpendapatan lebih tinggi daripada suami (Siti Zalikhah dan 

Zaleha, 2010; Zulkifli, 2010; Basri, 2007; Kaulah, 1999). Kekerasan suami yang 

bertujuan untuk mengekalkan kuasa dalam keluarga menyebabkan isteri mengalami 

kemurungan dan konflik yang serius. Oleh itu, kajian bersifat semasa perlu dilakukan 

bagi menghasilkan model dalam kehidupan berumah tangga yang menepati syariat. 

Melaksanakan hak dan peranan dalam rumah tangga adalah satu kewajipan. Maka, model 

wanita berjaya yang lengkap bukan sahaja menyentuh aspek pengurusan dan psikologi 

tetapi juga penghayatan terhadap syariat Islam. Model ini diperlukan oleh semua ahli 

keluarga sama ada suami, ibu bapa mahu pun anak-anak kerana semua pihak mempunyai 

tanggungjawab tersendiri. Kefahaman yang baik berkaitan hak dan peranan dalam rumah 

tangga sangat penting untuk membentuk keluarga berkualiti menurut Islam. 

 

 

1.2.3.4 Pertambahan kadar perceraian  

 

 

Perceraian dewasa ini merupakan sering didedahkan dalam media masa 

(Nizaita, 2010; Kaulah, 1999). Kedudukan institusi keluarga semakin meruncing 

dengan pertambahan kadar perceraian (Ibrahim Lembut, 2013). Pemasalahan ini 

bukan lagi bersifat individu tetapi telah menjadi isu sosial yang memerlukan 

perhatian pelbagai pihak (Zainab et.al, 2014). Statistik menunjukkan berlaku satu 

perceraian pada setiap 15 minit di Malaysia. Pada tahun 2005 kadar perceraian 

sebanyak 17,749 orang. Jumlah ini telah meningkat kepada 27,116 orang pada tahun 

2009 (JAKIM, 2009). Faktor utama perceraian ialah kesibukan wanita mengejar 

kerjaya (Salasiah Hanin et. al, 2014; Kaulah, 1999); kegagalan melaksanakan 

tanggungjawab sebagai suami dan isteri secara seimbang, tahap pengetahuan agama 

yang rendah, gangguan orang ketiga, perbezaan budaya, masalah seksual, masalah 

kewangan, masalah di tempat kerjaya (Mashitah, 2011; Siti Zalikhah dan Zaleha, 

2010; Raihanah, 2007; Hamidah, 2006); kesukaran mendapatkan pengasuh yang 

sesuai (Rahimah, 1999); ingkar suruhan Allah SWT, tidak peka dengan peranan 

masing-masing, kurang menghargai pasangan (Zulkifli, 2010); cuai, tiada keserasian 

kerjaya, tekanan psikologi dan nafkah tidak selesai (Abdul Rahman, 2001).  

 

Hasil kajian Raihanah (2007), mencatatkan 204 orang atau 68 % terdiri 

daripada pengadu wanita berbanding 96 orang atau 32 % pengadu dalam kalangan 

lelaki atau suami. Kemungkinan wanita merasa lebih tertekan apabila berlaku 

masalah dalam rumah tangga (Raihanah, 2007; Khadijah dan rahim, 2010). 

Ringkasnya, statistik tersebut menunjukkan masalah perceraian semakin meruncing. 

Antara faktor penyebab perceraian yang berlaku adalah penglibatan wanita dalam 

pekerjaan dan tekanan yang dihadapi oleh wanita dwi-kerjaya. Tugas mulia wanita 



 

 

9 

membantu ekonomi keluarga dicemari apabila tuntutan dalam rumah tangga 

diabaikan dan dalam masa yang sama tidak mendapat sokongan suami. Anak-anak 

menerima kesan buruk daripada masalah ini. Perkara ini perlu diperbaiki segera 

untuk menyelamatkan institusi keluarga di Malaysia. 

 

 

 

 

1.2.4 Permasalahan Fiqh dalam Kerjaya dan Rumah Tangga 

 

 

Rahimin Affandi et al. (2010:1) dan Kamaruddin (2012) mendapati konsep 

fiqah semasa telah mula difahami oleh masyarakat Malaysia khususnya. Namun, 

masih ada yang tidak percaya bahawa fiqh di abad pertengahan boleh memenuhi 

kehendak zaman moden (Kamarudin, 2012; Sholihur, 2011). Golongan modenis ini 

percaya kepada kehebatan akal dan menolak pandangan yang tidak melepasi ujian akal 

(Kamaruddin, 2012: 32). Pemantapan konsep fiqh perlu dilakukan dari semasa ke semasa 

merangkumi kerangka konsep, rasionaliti, pendekatan dan epistemologi (Rahimin 

Affandi  et al., 2010:1). Tidak terkecuali permasalahan fiqh dewasa ini turut melibatkan 

kecelaruan pemikiran umat dan masalah berkaitan perlaksanaan syariat. 

 

 

1.2.4.1 Kecelaruan budaya modenisasi pengaruhi pemikiran umat Islam 

 

 

Masyarakat Islam moden banyak meniru model Barat sebagai acuan 

kehidupan dengan mengenepikan sumbangan agama dalam perkembangan tamadun 

manusia (Ramli et. al, 2014). Terdapat perbezaan yang ketara antara estimologi 

teori undang-undang Islam dengan kefahaman dan pengaplikasian masyarakat di 

Malaysia khususnya bagi isu-isu berkaitan wanita (Tamir, 2013). Kecelaruan 

pemikiran umat Islam disebabkan kewujudan fahaman Liberal, Marxist, Socialist 

dan Radikal yang memperjuangkan hak dan kesamarataan gender antara lelaki dan 

wanita (Tamir, 2013; Muhammad Ariffin, 2012; Azalina dan Latifah, 2012; Mohd 

Roslan , 2012; Sholihur, 2011; Zeenath, 2002). Golongan seperti Syed Akbar Ali 

yang menolak hadis dan hukum-hakam fiqah Islam,  Sister in Islam (SIS), 

Pertubuhan Pertolongan Wanita atau Women’s Aid Organisation (WAO), All 

Women’s Action Society (AWAM), The Joint Action Group for Gender Equality 

(JAG) dan Zainah Anwar yang mendukung gagasan emansipasi wanita dan sentiasa 

menimbulkan isu-isu kontroversi mengenai hak-hak wanita (Azalina dan Latifah, 

2012; Mohd Roslan, 2012). Hasilnya, muncul fahaman fiqah liberal seperti solat 

tidak wajib, wanita boleh menjadi ketua negara, imam dan khatib di hadapan lelaki 

serta berhak untuk keluar berhibur di pub sebagaimana lelaki (Rozi, 2003; Sholihur, 

2011). Pertikaian juga berlaku dalam aspek hak terhadap pendidikan, perkahwinan, 

bekerja di luar rumah, poligami, pewarisan harta, kepimpinan, persaksian dan aurat 

(Akhbar Februari 2013; Zeenath, 2002; Muhammad Ariffin, 2012; Azalina dan Latifah, 

2012; Sholihur, 2011). Undang-undang keluarga Islam dianggap menyebabkan 

ketidakadilan, menindas, tidak memberi kebebasan dan mengongkong wanita daripada 

melakukan aktiviti kemasyarakatan (Mohd Roslan, 2012).  

 

Selain itu, agenda ini diperhebatkan menerusi Microenterprise Development 

Programs (MDPs) di United States untuk meningkatkan keupayaan wanita dan 

kesamarataan gender (Seon Mi Kim, 2012). Masalah yang berlaku juga disebabkan 

oleh kejahilan dalam memahami dan menjalankan syariat serta sikap prejudis 

sesetengah pihak kepada wanita. Hal ini terjadi kepada semua bangsa dan agama, 

bukannya agama Islam semata-mata (Maria dan Haifaa, 2013; Mohd Roslan, 2012). 

Perkara ini jelas mengundang bahaya kepada masyarakat Islam khususnya apabila 

mereka menuntut hak yang tidak sepatutnya. Salah faham masyarakat barat jelas 

menganggap wanita telah ditindas oleh agama dan lelaki dalam Islam (Maria dan 

Haifaa, 2013). Fenomena ini seterusnya membawa kepada kebejatan sosial dalam 

masyarakat (Rozi, 2003). Dasar persamaan dan hak yang disalah-ertikan oleh barat 

menyebabkan berlakunya diskriminasi terhadap wanita dan maksiat yang berleluasa 

(Maria dan Haifaa, 2013; al-Hashimi, 2005; Rozi, 2003). Hal ini memberi fahaman yang 

salah kepada masyarakat khususnya wanita moden masa kini (Azalina and Latifah, 2012; 

Mohd Roslan, 2012; Rohaiza, 2011). Masyarakat  Islam berdepan dengan dilema dan 

kecelaruan budaya yang mempengaruhi pemikiran mereka dalam situasi untuk 

mempertahankan tradisi atau melakukan perubahan modenisasi. Langkahnya adalah 

mengembalikan masyarakat kepada ajaran Islam yang sebenar agar mampu 

mengamalkannya dengan penuh keyakinan bukan sekadar ikut-ikutan. 

 

 

1.2.4.2  Perlaksanaan garis panduan penjagaan syariat wanita berkerjaya  

 

 

Melalui pemerhatian awal, pengkaji mendapati pengaplikasian amalan fiqh 

dalam kerjaya dan rumah tangga melibatkan penjawat awam kumpulan pengurusan 

dan profesional di Universiti Teknologi Malaysia masih berada di tahap yang 

kurang memuaskan. Kenyataan ini disokong oleh Hasni (2003) dan ‘Adawiyah 

(2011) bahawa masih terdapat kekeliruan dalam kalangan wanita berkaitan syariat 

ketika keluar bekerja dan menguruskan rumah tangga.  Hal ini memerlukan usaha-

yang berterusan dari semasa ke semasa untuk meningkatkan kefahaman masyarakat 

mengenainya (Zulkifli, 2012; A’dawiyah, 2011; Hasni, 2003; Lim Hock Eam et al. 

2003). Wanita berkerjaya masih kurang mengaplikasikan amalan fiqh Islam ketika 

keluar rumah untuk bekerja seperti penjagaan aurat, pergaulan dan memelihara 

hukum ketika bermusafir. Krisis penjagaan syariat dan penampilan diri wanita lebih 

ketara apabila melibatkan pekerjaan yang mencabar dan dimonopoli oleh kaum 

lelaki (Rohaiza, 2011; Basri, 2007). Wanita bekerja turut dikaitkan dengan masalah 

gangguan seksual, eksploitasi dan penindasan (Zunita, 2004). Pertikaian berkaitan  

perundangan Islam yang dianggap ketinggalan zaman sedikit sebanyak mempengaruhi 

masyarakat Islam hari ini (Sholihur, 2011; Rahimin Affandi et al., 2010). Hal ini berlaku 

disebabkan pengaruh pemikiran Barat dan kajian semula hukum-hakam Islam yang 

disesuaikan dengan cita rasa Barat dan tafsiran moden (Sophia, 2012; Sholihur, 2011).  

 

Zaman moden ini juga menyaksikan semakin ramai wanita yang tidak 

menutup aurat dengan sempurna (Fathullah al-Haq, 2013; Sophia, 2012). Era 1970-

an hingga 1990-an menyaksikan arus kemodenan mula berkembang apabila semakin 

ramai wanita terlibat dalam dunia pendidikan dan pekerjaan. Cara berpakaian mula 

berubah mengikut fesyen semasa dengan mengenakan jeans dan T-shirt di seluruh 

dunia (Sophia, 2012). Menurut Mohd Najib dan Mazlan (2010) menyatakan banyak 

persoalan yang sering diajukan dalam masyarakat adalah berkaitan busana muslimah. 

Kedangkalan masyarakat berkaitan hukum dan batas wanita Islam berkerjaya tidak boleh 

dipandang sebelah mata. Lantaran itu, salah satu langkah bijak adalah mencadangkan agar 

pihak berwajib menyediakan garis panduan berpakaian bagi kaum wanita mengikut 

kehendak Islam dan kesesuaian budaya ketimuran (Nooh Gadut, 2005) Namun, 

perlaksanaan syariat di tempat kerja adalah lebih luas bukan sekadar aurat kerana turut 

melibatkan isu pergaulan, kaedah bermusafir, perlaksanaan amanah kerjaya, keizinan 

suami dan pemilihan jenis pekerjaan. Hal ini perlu diberi perhatian serius dan diwujudkan 

garis panduan yang jelas. 

 

 

 

 

1.3 Pernyataan  Masalah 

 

 

Data-data sebelumnya menunjukkan wanita telah menceburi bidang 

profesional dan peningkatan jumlah wanita berkelulusan tinggi juga bakal mengisi 

pelbagai jawatan utama negara (Md. Nurul Huda, 2012; Seon Mi Kim, 2012; 

Reynaldo Gacho Segumpan et. al, 2008). Kongres Kesatuan Pekerja-pekerja dalam 

Perkhidmatan Awam (CUEPACS) meluahkan kebimbangan berikutan peningkatan 

penjawat awam wanita (Utusan Malaysia, 23 Februari 2010). Pelbagai isu fiqh 

kontemporari berkaitan kerjaya dan rumah tangga juga berlegar dalam masyarakat 

(Sholihur, 2011; Rahimin Affandi et al., 2010). Melalui pemerhatian pengkaji masih 

ramai wanita berkerjaya kurang memahami syariat Islam yang sebenar. Berlaku 

pengabaian hak dan tanggungjawab dalam kerjaya dan rumah tangga apabila wanita 

bekerja (‘Adawiyah, 2011). Wanita muslimah masa kini memerlukan inspirasi yang 

tepat disebabkan pertambahan jumlah wanita profesional, masalah keseimbangan 

kerjaya dan rumah tangga, kekerapan bertugas di luar negara dan faktor komunikasi 

berlainan jantina (Sevia Mahdaliza, 2013). Kefahaman Islam juga perlu diberikan 

kepada majikan untuk mengendalikan kakitangan wanita di bawah seliaan mereka 

(Sevia Mahdaliza, 2013; Rodiah, 2013). Menurut Rodiah (2013),  pegawai agama 

Universiti Malaysia Terengganu mendapati bahawa kajian ini membuka minda 

masyarakat tentang amalan fiqh semasa. Wanita moden dipengaruhi oleh perubahan 

zaman dan kawan agar kelihatan anggun sekalipun menyalahi syariat (Rodiah, 2013).  

 

Menyedari hakikat ini, penglibatan wanita era globalisasi memerlukan jawapan 

berkaitan syarat dan garis panduan yang telah ditetapkan oleh Islam (Rawnak Jahan, 2010; 

Basri, 2007; Kamarul Azmi dan Siti Fauziyani, 2007; Bushrah, 2006; Nooh Gadut, 2005; 

Zunita, 2004; Schwartz, 2000). Menjadi satu keperluan dalam mewujudkan mekanisme 

khusus sesuai dengan perkembangan semasa (Siti Shamsiah, 2011). Ulama mutaqaddimin 

menerusi kitab turath dan ulama mutaakhirin (kontemporari) banyak membincangkan isu 

berkaitan wanita berkerjaya. Salah faham masyarakat berlaku apabila menyangka bahawa 

turath memusuhi kontemporari lalu meninggalkannya. Hakikatnya turath itu merupakan 

alat untuk membina ijtihad seperti yang disebut dalam kitab usul (Ahmad Fauwaz dan 

Abdul Basit, 2012). Permasalahan yang berlaku berkaitan fiqh Islam menuntut agar kajian 

terkini dan penerangan terhadap masyarakat perlu dilakukan dari semasa ke semasa 

(Azalina dan Latifah, 2012; Rahimin Affandi et al., 2010; Hasni, 2003).  

 

Sangat kurang perhatian diberikan kepada persoalan berkaitan cara untuk 

melestarikan wanita dalam pasaran kerja dan rumah tangga sehingga melahirkan wanita 

yang cemerlang (Noor Rahamah, 2012). Apatah lagi kajian yang melihat kecemerlangan 

wanita daripada aspek perlaksanaan tuntutan syariat ketika keluar bekerja (‘Adawiyah, 

2011; Bushrah, 2006). Lim Hock Eam et al. (2003), mencadangkan agar melakukan kajian 

bagi meneroka aspek diskriminasi agama dalam pasaran buruh, kekuatan pegangan agama  

dan persepsi masyarakat terhadap isteri bekerja. Kajian mengenai wanita profesional perlu 

diperhebat dalam melahirkan pekerja yang berintegriti menurut Islam (‘Adawiyah, 2011). 

Model wanita muslimah dalam kerjaya dan rumah tangga amat diperlukan oleh wanita 

bekerja (Rohany, 2003); ibu bapa dwi-kerjaya (Nadiatulhuda, 2013); masyarakat (Azalina 

dan Latifah, 2012; Rahimin Affandi et al., 2010; Hasni, 2003); dan institusi (Sevia 

Mahdaliza, 2013; Rodiah, 2013). Oleh itu, kajian berkaitan aplikasi amalan fiqh sains 

rumah tangga dan kerjaya menghasilkan model yang boleh merungkai permasalahan 

tersebut. Dapatan menerusi temu bual dilihat berdasarkan pandangan ulama berhubung 

fiqh kehidupan sebagai landasan teori kajian. 

1.4 Objektif Kajian 

 

 

Matlamat utama kajian ini ialah untuk menghasilkan model wanita cemerlang 

dalam kerjaya dan berumah tangga mengikut pandangan Islam. Lima objektif kajian 

dirangka berdasarkan matlamat kajian iaitu:  

 

1.4.1 Mengkaji kedudukan wanita cemerlang dalam rumah tangga dan kerjaya 

berdasarkan kitab turath dan pandangan ulama kontemporari. 

 

1.4.2 Menganalisis amalan fiqh sains rumah tangga dan kerjaya terhadap wanita 

cemerlang dalam sektor awam di Malaysia. 

 

1.4.3 Menganalisis ciri kecemerlangan yang dipraktikkan oleh wanita cemerlang 

dalam rumah tangga dan kerjaya. 

 

1.4.4 Mengkategorikan faktor sokongan yang menyokong kejayaan wanita 

cemerlang dalam rumah tangga dan kerjaya. 

 

1.4.5 Membina model aplikasi amalan fiqh sains rumah tangga dan kerjaya masa 

kini. 

 

 

 

 

1.5 Persoalan Kajian 

 

 

Persoalan kajian ini adalah sejajar dengan objektif kajian yang telah dibentuk 

seperti kenyataan di bawah: 

 

1.5.1  Apakah kedudukan wanita cemerlang dalam rumah tangga dan kerjaya 

berdasarkan kitab turath dan pandangan ulama kontemporari? 

1.5.2 Bagaimanakah pengaplikasian amalan fiqh sains rumah tangga dan kerjaya 

terhadap wanita cemerlang dalam sektor awam di Malaysia? 

 

1.5.3 Apakah ciri kecemerlangan yang dipraktikkan oleh wanita cemerlang dalam 

rumah tangga dan kerjaya? 

 

1.5.4 Apakah faktor sokongan yang menyokong kejayaan wanita cemerlang dalam 

rumah tangga dan kerjaya? 

 

1.5.5 Bagaimanakah bentuk model aplikasi amalan fiqh sains rumah tangga dan 

kerjaya masa kini? 

 

 

 

 

1.6 Kerangka Teori Kajian 

 

 

Kerangka teori kajian secara deduktif bertujuan mendasari kajian yang 

dijalankan oleh pengkaji (Othman, 2014). Kerangka teori kajian ini merupakan hasil  

himpunan pandangan ulama melibatkan kitab turath dan pandangan ulama 

kontemporari (Troye, 1994; Rudner, 1966).  

 

Teori berkaitan kecemerlangan muslim dilihat menurut pandangan al-Ghazali 

(2004:2001) dan al-Jazairi (2010). Ukuran kecemerlangan seseorang muslim sama 

ada lelaki atau wanita adalah merangkumi aspek akidah, ibadah, akhlak dan 

hubungan sesama muslim. Keempat-empat aspek yang disebutkan oleh al-Ghazali 

(2001) dan al-Jazairi (2010) termasuk dalam amalan fiqh yang perlu diamalkan 

dalam Islam tanpa pengecualian atau pilihan (al-Sharbini, 2004; 1997; al-Khin dan al-

Bugha, 1998;2008; Abdul Karim Zaidan, 2000; al-Zuhaili, 1985; al-Shafi’i, tt; al-Muzani; 

1998). Termasuk dalam fardu ain (wajib) bagi seseorang muslim itu untuk 

mengetahui berkaitan akidah, ibadah, muamalat serta hal ehwal hati dan sifat-sifat 

yang terpuji (al-Ghazali, 2004: 2001). Selain itu, empat dimensi insan cemerlang 

juga melibatkan rohani, fizikal, emosi dan akal (al-Ghazali, 2004: 2001; al-Nawawi, 

2008; 2007; Mohd Ismail, 2006). Teori Kaunseling al-Ghazali mengaitkan hubungan 

dengan Allah SWT sebagai punca rawatan yang berkesan terhadap manusia 

Walaupun manusia terdiri daripada komponen fizikal dan spiritual, namun tumpuan 

al-Ghazali lebih kepada aspek spiritual atau dalaman. Ini selaras dengan konsep 

beliau pada ilmu iaitu ilmu zahir dan batin. Ilmu zahir berkaitan dengan muamalat 

iaitu ibadat dan adat kebiasaan yang berlaku pada anggota badan. Ilmu batin pula 

adalah ilmu mukasyafah yang berkait dengan persoalan hati (Tajudin, 2015; al-

Ghazali, 2004: 2001).  

 

Merujuk kepada fiqh dalam rumah tangga, wanita berkewajipan untuk 

memelihara hubungan dengan Allah SWT, menunaikan hak diri dan menjaga 

hubungan sesama manusia (Abdul Qadir, 2011; al-Jazairi, 2010; Abu Shuqqah, 2009; 

al-Nawawi, 2008; 2007; al-Ghazali, 2004: 2001; Abdul Rahman, 1953; al-Mawardy, 

1386h); dan melaksanakan syariat Islam (al-Sartawi, 1997; al-Buty, 1996). Wanita 

yang berkahwin berhak menerima nafkah (al-Sartawi, 1997); bebas bekerja dan 

hidup bermasyarakat (Abdul Karim Zaidan, 2000). 

 

Manakala aspek fiqh dalam kerjaya meletakkan syarat kerjaya wanita 

mestilah halal (Basri, 2009; Abu Shuqqah, 2009; al-Qardawi,1995); memelihara 

adab wanita muslimah dari sudut cara berpakaian, berjalan dan bercakap (Abu 

Shuqqah, 2009; al-Qardawi,1995); dan tidak menjejaskan kewajipan dalam rumah 

tangga (al-Nawawi, 2005; al-Sharbini, 2004; 1997; al-Khin dan al-Bugha, 1998;2008; 

Abdul Halim, 2002; al-Hasani, 2001; Abdul Karim Zaidan, 2000; al-Zuhaili, 1985; al-

Shafi’i, tt; al-Muzani; 1998; al-Qardawi,1995).  

 

Aspek sokongan terhadap kejayaan wanita dalam kerjaya dan rumah tangga 

jelas memerlukan sokongan daripada individu yang hampir dengan mereka (Rawnak 

Jahan, 2010); dan kemahiran dalam menguruskan kerjaya dan rumah tangga 

(‘Adawiyah, 2011; Kamarul Azmi, 2010; Bushrah, 2006; Super, 1957).  

Teori Barat seperti Kerjaya Super menyentuh aspek keperibadian dan 

sokongan kemahiran dalam kerjaya wanita tanpa menyentuh faktor agama. Begitu 

juga dengan Teori Kejaya Holland (1973) melihat aspek realistik, investigatif, 

artistik, sosial, enterprising. Aspek keperibadian teori Barat tidak dikaitkan dengan 

hubungan Allah SWT hanya berkisar dengan hubungan sesama manusia dan faktor 

psikologi untuk memudahkan urusan kerjaya. Oleh itu, Teori Kerjaya Super hanya 

dilihat dari aspek pemilihan kriteria wanita cemerlang yang bersifat material seperti 

kenaikan pangkat dan kematangan kerjaya serta kemahiran yang diperlukan oleh 

wanita berkerjaya. Kajian ini tertumpu kepada pandangan ulama sebagai dasar kajian 

pengajian Islam (Rogayah, 2013). Teori Barat tidak sesuai digunakan dalam kajian 

ini sebagai konsep kajian yang utama.  

 

Oleh itu, gabungan pengaplikasian amalan fiqh dalam rumah tangga dan 

kerjaya, keperibadian cemerlang dan faktor sokongan mampu membuahkan 

kecemerlangan hakiki menurut Islam. Teori yang dibincangkan menjadi landasan 

kepada kajian ini berdasarkan pandangan ulamak dan aplikasi fiqh semasa.  

 

 

 

 

1.7 Kerangka Konsep Kajian 

 

 

Pengkaji telah menjelaskan punca pengambilan teori kajian ini berdasarkan 

pandangan ulama (al-Qardawi,1995; Abdul Qadir, 2011; al-Jazairi, 2010; Abu 

Shuqqah, 2009; Abdul Rahman, 1953; al-Mawardy, 1386h; Abdul Halim, 2002; 

Abdul Karim Zaidan, 2000; al-Ghazali, 2004: 2001; al-Nawawi, 2008; 2007; al-

Sharbini, 2004; 1997; al-Khin dan al-Bugha, 1998;2008; al-Zuhaili, 1985; al-Shafi’i, tt; al-

Hasani, 2001; al-Muzani; 1998; al-Sartawi, 1997; al-Buty, 1996). Rajah 1.2 berikut 

menerangkan kerangka konsep kajian fiqh sains rumah tangga wanita berkerjaya. 

Rajah 1. 2: Kerangka Konsep Kajian Kualitatif Aplikasi Amalan Fiqh Sains Rumah 

Tangga dan Kerjaya terhadap Wanita Cemerlang Sektor Awam di Malaysia 

 

Rajah 1.2 menunjukkan ringkasan penyelidikan dalam bentuk konsep kajian. 

Kecemerlangan wanita berkerjaya dan berumah tangga dalam Islam adalah bergantung 

kepada pemboleh ubah bebas melibatkan pengaplikasian amalan fiqh dalam kerja, rumah 

tangga dan keperibadian cemerlang. Sementara itu, faktor sokongan menjadi penguat kepada 

kejayaan seseorang wanita. Bentuk pengaplikasian ini didasari oleh pandangan ulama 

menerusi kitab turath dan kontemporari. Hasil dapatan kajian ini berjaya menghasilkan 

model wanita cemerlang dalam kerjaya dan rumah tangga menurut kaca mata Islam. 

1.8 Skop dan Batasan Kajian 

 

 

Kajian ini mempunyai tiga skop dan batasan kajian (Neuman, 2007; Mohd 

Najib, 2003; Mohd Nawi, 2000; Kamarudin dan Roslim., 1990). Pertama, aspek 

perbincangan kajian dihadkan kepada kedudukan wanita berkerjaya dan berumah 

tangga, ciri keperibadian wanita cemerlang dan faktor sokongan menurut kitab turath 

dan pandangan ulama kontemporari. Maka, pandangan Barat tidak termasuk dalam 

kajian ini. Namun, tidak bermakna pengkaji mampu menganalisis semua kitab turath 

dan kontemporari dalam bidang fiqh (mazhab shafi‘i).  

 

Kedua, peserta kajian ini diskopkan kepada wanita yang berkerjaya dan telah 

berkahwin sahaja. Wanita yang berkerjaya tetapi belum berumah tangga (bujang), 

bercerai atau kematian suami tidak termasuk dalam kajian ini. Ketiga, peserta kajian 

merupakan wanita cemerlang gred Jawatan Utama Sektor Awam (JUSA) atau 54 

serta menerima anugerah kecemerlangan dalam kalangan kakitangan akademik di 

Universiti Awam (UA) sahaja. Alasan pemilihan ini adalah bertepatan dengan 

kematangan kerjaya mereka setelah melalui kenaikan pangkat. Proses kenaikan 

pangkat memerlukan syarat minimum seperti kecekapan dan prestasi kerja yang baik, 

kelayakan, pengetahuan, kemahiran, pengalaman, sifat peribadi termasuk 

kesesuaiannya dengan jawatan kenaikan pangkat itu, keutuhan, potensi dan 

kepimpinan pegawai, kegiatan luar dan sumbangan kepada masyarakat (Warta 

Kerajaan Persekutuan, 2012:30). Kumpulan ini dijadikan model kerana terlibat 

dengan tugasan yang mencabar, pemimpin, pentadbir, pembuat keputusan, sering 

menghadiri bengkel dalam dan luar negara, memerlukan pengorbanan masa, tenaga 

dan daya intelektual yang tinggi (Zaini, 2009; 2011); memberikan banyak 

sumbangan dalam bidang ekonomi, politik dan sosial (Wan Kamal dan Allawati, 

2012: 3); dan sering mendapat pengiktirafan serta penghormatan masyarakat (Wan 

Kamal dan Allawati, 2012; Basri, 2009). Kajian ini tidak melibatkan wanita dalam 

sektor swasta, perniagaan, dan klasifikasi perkhidmatan yang lain seperti bakat dan 

seni, ekonomi, penguatkuasaan maritim, syariah dan polis. Selain itu, pengurusan 

tertinggi sektor awam juga tidak terlibat kerana bilangan yang sedikit (45 orang pada 

tahun 2011), terlalu sibuk, sukar memberikan komitmen dan masih dimonopoli oleh 

lelaki. Kumpulan sokongan juga tidak menepati sasaran kajian kerana bidang tugas 

yang dijalankan adalah diperingkat asas dan banyak mendengar arahan.  

 

 

 

 

1.9 Kepentingan Kajian 

 

 

 Keterlibatan wanita dalam dunia pekerjaan hari ini menyebabkan perlunya 

kepada pelbagai kajian terkini melibatkan isu-isu wanita. Kajian ini amat penting 

untuk dilaksanakan sebagai bahan rujukan yang bersifat semasa. Kepentingan kajian yang 

digariskan adalah menepati keperluan individu, masyarakat dan institusi seperti berikut: 

 

 

 

 

1.9.1 Menambah Baik Kualiti Perkhidmatan Sektor Awam dan 

Meningkatkan Bilangan Wanita sebagai Pembuat Keputusan 

 

 

Kritikan masyarakat semakin meningkat ke atas sektor awam terutamanya 

berkaitan etika kerja seperti ketelusan, rasuah, akauntabiliti, kecekapan dan lambat 

menguruskan kes-kes penting yang memerlukan tindakan segera, suka kepada 

mesyuarat yang panjang dan perayaan serta sering menunggu arahan (Mohd 

Koharuddin et al., 2012); tidak mengambil hukuman ke atas salah-laku pekerja dan 

meminta penjelasan apabila mendapat perhatian awam (Mohd Koharuddin et al., 2012: 

60). Oleh kerana itu, kualiti dan produktiviti perkhidmatan awam perlu dipertingkatkan 

dari semasa ke semasa. Walaupun penyertaan kaum wanita dalam lapangan pekerjaan 

semakin meningkat namun jumlah ini masih rendah jika dibandingkan dengan 

negara-negara jiran seperti Thailand (70.0%), Singapura (60.2%) dan Indonesia 

(51.8%) (RMK-10). Bilangan golongan pembuat keputusan dan penggubal dasar 

masih belum mencukupi (Siti Zalikhah dan Zaleha, 2010). Agenda utama RMK-10 

adalah untuk memperkasakan wanita sebagai penyumbang utama ekonomi negara 

dengan sasaran sekurang-kurangnya 30% wanita dalam pembuat keputusan. 

Lantaran itu, pihak kerajaan meningkatkan pelbagai usaha bagi menangani isu 

wanita untuk merealisasikan hasrat ini (RMK-10). Kajian ini penting bagi 

meningkatkan kualiti pekerjaan dan penyertaan kaum wanita. Hal ini kerana 

kebanyakan wanita memikirkan urusan rumah tangga yang tidak dapat diselesaikan 

sebagai faktor penghalang penyertaan mereka dalam dunia pekerjaan. 

 

 

 

 

1.9.2 Mencambahkan Idea dalam Merangka Dasar-Dasar Pembangunan 

Wanita dan Keluarga Negara 

 

 

 Hasil kajian ini juga dapat membantu pihak kerajaan menggubal dasar wanita 

negara dalam Rancangan Malaysia yang disusun saban tahun untuk meningkatkan 

kualiti modal insan seiring perkembangan era globalisasi. Pelbagai institusi kerajaan 

dan swasta juga mendapat manfaat dalam meningkatkan kualiti kerja. Keutuhan dan 

keberkesanan institusi keluarga untuk melahirkan generasi baru sebagai aset utama 

negara dapat dikekalkan melalui peranan yang terus dimainkan oleh wanita secara 

seimbang (RMK-10). Dasar wanita negara khususnya terhadap wanita Islam perlu 

melihat aspek perlaksanaan syariat. Model wanita cemerlang yang dihasilkan mampu 

memberi garis panduan berguna dalam perlaksanaan dasar tersebut. 

 

 

 

 

1.9.3 Panduan Wanita Berkerjaya dan Berumah Tangga Era Globalisasi 

 

 

Kajian lalu banyak tertumpu kepada isu penglibatan wanita dalam aktiviti 

ekonomi semata-mata (Noor Rahamah, 2012). Kajian sebelumnya lebih memfokuskan 

kepada pembangunan kerjaya dan keseimbangan kerjaya dari aspek pengurusan diri 

dan rumah tangga. Wanita era globalisasi tercari-cari model wanita berkerjaya 

mengikut perspektif Islam. Belum terdapat model wanita cemerlang yang mematuhi 

syariat dan dalam masa yang sama berjaya dalam kerjaya dan rumah tangga. Model 

kajian ini merujuk kepada amalan wanita solehah zaman Rasulullah SAW dan temu 

bual mendalam dalam kalangan wanita cemerlang yang bersifat semasa. Lantaran itu, 

hasil kajian ini amat penting sebagai panduan wanita yang terlibat dalam dunia 

pekerjaan tanpa mengabaikan tanggungjawab asas sebagai ibu, isteri dan anak 

(Rodiah, 2013, Sevia Mahdaliza, 2013, Nadiatulhuda, 2013).  

 

 

 

 

1.9.4 Menjawab Persoalan dan Kekeliruan dalam Masyarakat 

 

 

 Kajian ini  dapat mengumpulkan pandangan Islam menerusi kitab-kitab 

turath dan pandangan ulama kontemporari berkaitan kedudukan, hak dan peranan 

wanita dalam mengimbangi tuntutan kerjaya dan rumah tangga. Hasil kajian ini 

mampu menjawab kekeliruan golongan yang memperjuangkan hak wanita secara 

keterlaluan dan isu berbangkit berhubung penglibatan wanita di luar rumah. Rata-

ratanya wanita berkerjaya sudah mengenakan tudung ketika keluar bekerja namun, 

belum menepati syariat yang sebenar (Rodiah, 2013). Kajian ini dapat membantu 

pihak berwajib merangka garis panduan berpakaian, tatacara keluar bekerja dan 

indeks asas berkaitan tatasusila pekerja-pekerja wanita. 

 

 

 

1.9.5 Panduan kepada Para Kaunselor  

 

 

 Hasil kajian ini juga menjadi asas dan panduan kepada para kaunselor dalam 

menghadapi isu rumah tangga (Rodiah, 2013). Zainab et. al, (2014), mendedahkan 

peranan kaunselor sebagai daie untuk memasukkan elemen dakwah kepada klien. 

Kajian ini menjadi model kepada kaunselor berkaitan cara perlaksanaan 

tanggungjawab dalam kerjaya dan rumah tangga yang bersifat semasa, 

mengurangkan masalah sosial dan menghapuskan persepsi masyarakat tentang 

kegagalan wanita profesional dalam urusan rumah tangga (Salasiah Hanin et.al, 2014).  

 

 

 

 

1.10 Definisi Konsep dan Operasi Kajian 

 

 

Pengkaji menerangkan definisi konsep yang terdapat dalam kajian. Besar 

harapan pengkaji agar topik yang bakal dibincangkan dapat difahami dengan jelas. 

 

 

 

 

1.10.1 Aplikasi Amalan 

 

 

 Kamus Dewan (2000), menyebut aplikasi sebagai kegunaan (secara 

praktikal); mengaplikasikan atau menggunakan secara praktikal atau amali; dan 

pengaplikasian perihal (perbuatan) mengaplikasikan sesuatu. Sementara itu, amalan 

membawa maksud perbuatan baik-baik (Kamus Dewan, 2000). Menurut Ibnu Kathir 

(2014: 411), perkataan amal termasuk segala perkara yang baik atau buruk. Al-‘Amal 

(amalan) adalah natijah yang timbul daripada al-‘amil (orang yang melaksanakan amal itu) 

(Zulkifli, 2009). Oleh itu, ‘aplikasi amalan’ dalam kajian ini digandingkan bersama 

untuk menunjukkan perbuatan baik yang dilakukan dalam konteks semasa terhadap 

hukum-hukum fiqh sedia ada yang disebutkan dalam kitab turath dan kontemporari. 

Biasanya, amalan fiqh sedia ada menerusi kitab dilaksanakan terus atau diubahsuai 

mengikut situasi semasa tetapi masih lingkungan yang dibenarkan oleh syarak. 

Pengkaji menganalisis amalan yang diaplikasikan sahaja untuk hasilkan model. 

1.10.2 Fiqh 

 

 

Merujuk kepada Ensiklopedia Islam, fiqh dari segi bahasa bererti faham 

dalam pengertian atau pemahaman mendalam yang mengkehendaki pengerahan 

potensi akal (Hafizah, 2004:8); dalam al-Mu‘jam al-Wasid al-Fiqhu membawa 

maksud al-Fahmu wa al-Fatanatu (kefahaman dan kecerdasan); al-fahmu (al-Zin, 

1994; al-Bassam, 2003); pengetahuan terhadap hukum syarak yang berbentuk amali, 

diambil dan diusahakan daripada dalil-dalil tafsili (al-Zin, 1994); ilmu pengetahuan 

tentang hukum dalam agama Islam (Kamus Dewan, 2000; H. Hamid , 2007; al-

Bassam, 2003; Abbas Husni, 1996); ilmu Syariah dan ilmu Usuluddin (al-Khin dan 

al-Bugha, 1998;2008); dalam al-Quran bermaksud kefahaman yang sangat mendalam 

dan mengetahui tujuan percakapan seseorang (Abdul Azib, 2012); mengetahui 

sesuatu perkara dan memahami keadaannya (Abdul Karim Zaidan, tt; H. Hamid, 

2007); kaedah mengeluarkan hukum syarak daripadanya (al-Bassam, 2003). 

Pemahaman dalam ‘A Concise Encyclopedia of Islam’ adalah perundangan Islam 

(Gordon D., 2002). Setiap ilmu pengetahuan adalah fiqah (Abbas Husni, 1996). 

 

Istilah fikah pula membawa dua maksud. Pertama, mengetahui hukum syarak 

yang berkaitan dengan perbuatan dan perkataan mukalaf yang diambil daripada dalil-

dalil yang nyata dan jelas iaitu al-Quran, al-Sunah, ijmak dan qias (al-Khin dan al-

Bugha, 1998;2008; Al-Zin, 1994; al-Baidawi, tt; H. Hamid , 2007; al-Bassam, 2003; 

Al-Zin, 1994). Contohnya, niat adalah wajib dalam perlaksanaan ibadat (al-Bukhari, 

1997:12:6953; Muslim, 1996:13:1907). Kedua, hukum syarak itu sendiri. Apabila 

seseorang itu mempelajari fiqh bermakna turut mempelajari hukum syarak (Abdul 

Azib, 2012; Muhammad Bakar, 2008). Ilmu fiqh juga adalah penetapan hukum syarak 

‘amaliah yang diambil daripada dalil-dalil yang terperinci sehingga dapat dijelaskan 

hukum sama ada halal, haram, fardu atau sunat, syarat wajib dalam ibadah dan muamalah 

serta perkara yang merosakkannya (Muhammad Bakar, 2008; Hafizah, 2004). 

Penyelidikan ini melihat aspek peranan wanita dalam rumah tangga menerusi fiqh 

Munakahat dan batas ketika keluar bekerja berdasarkan fiqh al-Mar‘ah, Mu‘amalah 

dan beberapa bahagian dalam Jinayat, Siyasah dan fiqh ‘Ibadah. Ciri wanita 

cemerlang pada zaman Rasulullah SAW dan para sahabat dilihat menerusi fiqh al-

Sirah sebagai panduan wanita masa kini. Pengkaji juga melihat peranan dan hak suami 

terhadap wanita yang berkerjaya dalam usaha menyeimbangkan tugasan mereka.  

 

 

 

 

1.10.3 Sains 

 

 

Maksud sains dalam Ensiklopedia Kemukjizatan Sains dalam al-Quran dan 

Sunnah ialah menyingkap sesuatu untuk mengetahui intipatinya dan ketundukan 

kepada Allah serta perlaksanaan ibadah kepada-Nya (Yusuf, 2009). Menurut Kamus 

Dewan (2000), perkataan “sains” dari segi bahasa bermaksud ilmu pengetahuan yang 

teratur (sistematik) yang boleh diuji atau dibuktikan kebenarannya. “Sains” juga 

membawa maksud cabang ilmu pengetahuan yang berdasarkan kebenaran atau 

kenyataan semata-mata. Sains juga merupakan cebisan ilmu yang terhimpun dengan 

cara tertentu sehingga terbentuknya suatu ilmu yang tersendiri untuk menerangkan 

sesuatu fenomena alam ini (Mohd Nawi, 2000). Ilmu “sains” yang dimaksudkan 

dalam kajian ini adalah berkaitan aplikasi sains dalam kerjaya dan rumah tangga 

yang wajar dikuasai oleh seseorang wanita. Disiplin ilmu ini membantu wanita 

menyusun kehidupan seharian mereka dengan lebih teratur dan sistematik bagi 

mengurangkan konflik. Jelasnya, wanita memerlukan pelbagai kemahiran dan 

kecanggihan teknologi untuk membantu menjalankan tugas dengan lebih sempurna. 

 

 

 

 

1.10.4 Rumah Tangga 

 

 

Perkataan “rumah tangga” dari segi bahasa bermaksud perihal rumah, 

kehidupan dalam rumah dan keluarga yang mendiaminya. Sementara itu, ‘berumah 

tangga’ membawa maksud mengurus rumah tangga dan berkeluarga. Pendapatan dan 

umurnya sudah cukup untuk dia berkahwin (Elaine Higgleton, 2000). “Rumah 

tangga” dalam kajian ini menyentuh tentang pengurusan seorang isteri menguruskan 

rumah tangga seperti melayan suami, menyediakan makanan dan minuman untuk 

keluarga, menjaga kebajikan dan keselamatan keluarga dan mendidik anak-anak.  

 

 

 

 

1.10.5 Wanita Cemerlang 

 

 

Menurut Hafizah (2004:186) dalam Ensiklopedia Islam, perkataan “wanita” 

bermaksud perempuan dewasa dan lawannya lelaki. Dalam Webster’s New Twentieth 

Century Dictionary (1975), perkataan wanita (woman) diambil daripada wim 

kemudian ia menjadi wumman, wimmon, wifmon. Terus dikembangkan menjadi 

wimman iaitu daripada perkataan wife dan man. Kamus Dewan (2000), penambahan 

imbuhan “ke..an” menjadi “kewanitaan” mencerminkan perihal wanita dan sifatnya. 

Wanita adalah sama dengan lelaki (Hafizah: 2004; Ian Richard Netton, 2008). 

Sementara itu, dalam Muʻjam al-Lughah dan al-Miftah (2008:1826-1830), wanita 

menurut al-Quran secara etimologi perkataan نساء - nisa’ (wanita) berasal daripada 

bahasa Arab iaitu nun, sin dan ya’ (nasiya) yang bererti lupa sesuatu atau 

meninggalkan iaitu  wanita akan meninggalkan tanggungjawabnya jika tidak diberi 

peringatan; peluh dicelah paha dikaitkan dengan wanita sebagai tempat memenuhi 

hawa nafsu; dan susu yang mencampuri air dikaitkan dengan wanita sebagai sumber 

kebahagiaan dan kenikmatan (al-Miftah, 2008; Yahaya, et al., 2005). Dari segi 

etimologi wanita berpotensi menjadi sumber kesukaan, kenikmatan, kebahagiaan 

dalam kehidupan (Jane Dammen, 2006). Maksud untha (wanita) dalam al-Mu’jam 

al-Wasit berasal dari  perkataan (َأنُث) anutha-anuthatan-anathatan yang bermaksud 

lemah gemalai, َلامِالحَ تْثَآن  - anathat al-hamil membawa maksud wanita melahirkan,  

رى الأمْفِ ثَأنّ  - annasa fi al-amr bererti lembik dan tidak tegas (Ibrahim Mustafa, 1972). 

 

  Menurut bahasa, wanita memiliki perbezaan yang jelas dengan lelaki 

sehingga keduanya tidak dapat disamakan (al-Zin, 1994). Menurut Fuqahak, wanita 

memiliki ciri khusus seperti haid selain perbezaan fizikal dengan lelaki (Abdul 

Qadir, 2011; al-Zin, 1994).  Ciri yang disebutkan bagi wanita adalah seperti lemah-

lembut, sopan-santun, feminine dan penuh emosi (Mahbob Mahfot, 2005). 

Sementara itu, isteri-isteri atau anak-anak perempuan menggunakan perkataan azwaj 

seperti dalam Surah al-An‘am ayat 139 (Zulkifli, 2009). Wanita cemerlang dalam 

kajian ini merupakan wanita profesional sektor awam gred 54 dan JUSA yang 

mendapat pengiktirafan dan anugerah kecemerlangan dalam kerjaya, mempunyai ciri 

kecemerlangan muslim iaitu akidah, ibadah, akhlak dan hubungan sesama muslim 

(al-Ghazali, 2004:2001; al-Jazairi, 2010); berjaya dalam kerjaya dan rumah tangga 

serta mengamalkan cara hidup Islam. Wanita dalam kajian ini terhad kepada wanita 

berkerjaya dan berumah tangga sebagai fokus kepada tajuk kajian. 

 

 

 

 

1.10.6  Kerjaya 

 

 

Menurut Jane Dammen (2006:548) dalam Encyclopaedia of the Quran, 

“kerja” adalah aktiviti yang diceburi untuk menyara kehidupan. Kamus Dewan 

(2000), “kerja” bermaksud usaha (kegiatan, urusan) yang bertujuan untuk 

menghasilkan (menyelesaikan, menyediakan) akan sesuatu. “Kerjaya” pula 

bermaksud perjalanan atau kemajuan seseorang dalam sesuatu lapangan kehidupan. 

Kerjaya juga bermaksud profesion yang dipilih untuk mencari nafkah (al-Sartawi, 

1997). Menurut Paul dan Jean (2007), kerjaya bermaksud perancangan masa depan 

dalam pekerjaan atau organisasi yang dipilih bagi memperolehi ganjaran sehingga 

ke tahap tertinggi. Dalam al-Quran menggunakan lafaz ٌأعمَال.  Lafaz ini adalah 

bentuk jamak daripada ‘amal (ٌعَمَل) yang bermakna pekerjaan dan perbuatan (Ibnu 

Khatir, tt).  Dalam Kamus al-Munjid dijelaskan, ‘amal adalah perbuatan yang 

disengajakan atau dengan maksud. Amal mencakupi perbuatan hati dan anggota 

badan, ia mengisyaratkan perbuatan yang berterusan, sebagaimana Allah 

menerangkan, (ُيَعمَلُون لَه مَا يَشَاء). Al-Kawafi menyatakan, perbuatan itu dikatakan 

‘amal apabila ia terbit daripada fikiran dan renungan. Oleh itu, ia dikaitkan dengan 

‘ilm (ٌعِلم), sehingga setengah sasterawan berkata, lafaz ‘amal (ٌعَمَل) adalah perkataan 

terbalik daripada lafaz ‘ilm (ٌعلِم). Hal ini mengisyaratkan amal adalah sebahagian daripada 

ilmu. ‘Ilm juga adalah sumber af’al (ٌأفعاَل) atau perbuatan (Zulkifli, 2009). 

 

 Kerjaya adalah satu rangkaian pekerjaan individu. Individu tersebut mungkin 

kekal dengan satu pekerjaan sahaja sepanjang hidupnya atau bertukar-tukar 

pekerjaan (Sidek, 2002). Proses kerjaya merupakan satu proses yang berterusan dan 

mampu mengembangkan potensi diri (Sidek, 2002; Jane Dammen, 2006). Kerjaya 

merangkumi persediaan dan peranan yang dilakukan sebelum bekerja atau selepas 

bersara (Paul dan Jean, 2007; Sidek, 2002). Kerjaya juga merupakan satu siri 

keadaaan yang berturutan melibatkan pemilihan kerjaya, peranan serta status (Jane 

Dammen, 2006). Kerjaya dalam abad ke-21 melibatkan penyertaan aktif kaum 

wanita (Jane Dammen, 2006). Kerjaya dalam kajian ini memfokuskan kepada 

wanita yang berumah tangga dan bekerja di luar rumah dalam sektor awam. 

 

 

 

 

1.10.7  Sektor Awam 

 

 

Sektor dari segi bahasa membawa maksud bahagian bulatan yang letaknya di 

antara dua garisan lurus dari pusat bulatan itu. Ia juga membawa maksud bahagian 

(daerah) pertempuran (ketenteraan), bidang sesuatu usaha (kegiatan industri, 

pertanian dan lain-lain). Sektor awam pula merupakan bidang yang berkaitan dengan 

kerajaan dan orang ramai. Berbeza dengan sektor swasta menjurus kepada bidang 

yang berkaitan dengan pihak swasta seperti syarikat-syarikat perniagaan dan 

sebagainya (Kamus Dewan, 2000). Oleh itu, kajian ini melibatkan kumpulan 

pengurusan dan profesional (akademik) di Universiti Awam (UA).  

1.10.8  Model 

 

 

 Model adalah pola (contoh, acuan, ragam) dari sesuatu yang akan dibuat atau 

dihasilkan (Departemen, 1984). Model termasuk sistem atau proses yang dibina 

dalam bentuk objek grafik, gambar rajah, graf, atau carta (Othman, 2014; Welman et 

al., 2005; Kamus Dewan, 2000). Model yang dibina dalam kajian ini ialah Model 

Aplikasi Amalan Fiqh Sains Rumah Tangga dan Kerjaya dalam kalangan Wanita 

Cemerlang. Model ini diperolehi menerusi dapatan kajian hasil temu bual mendalam 

terhadap pensyarah wanita cemerlang gred JUSA dan 54 di Universiti Awam.  

 

 

 

 

1.11 Kesimpulan 

 

 

Oleh kerana itu, melalui kajian ini permasalahan yang berlaku dalam 

kalangan wanita yang berkerjaya dan berumah tangga dapat dikenalpasti. 

Penglibatan wanita dalam kerjaya masa kini merupakan satu tuntutan selaras dengan 

pendidikan yang diterima oleh wanita. Hasil kajian ini dapat membuahkan satu model 

wanita berkerjaya dan berumah tangga yang terbaik sebagai model kepada wanita 

berkerjaya alaf baru. Model ini amat diperlukan oleh segenap lapisan masyarakat bukan 

sekadar wanita dalam usaha membina masyarakat dan generasi yang baik. 

